
Acord de la Mesa del Parlament pel qual s’aprova la versió en occità (aranès) de la Llei 7/2019, del 14 de novembre, de modificació de la Llei 2/2000, del Consell de l’Audiovisual de Catalunya, i de la Llei 11/2007, de la Corporació Catalana de Mitjans Audiovisuals (202-00030/12)
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 4 de febrer de 2020 ha aprovat la versió en occità, en varietat aranesa, de la Llei 7/2019, del 14 de novembre, de modificació de la Llei 2/2000, del Consell de l’Audiovisual de Catalunya, i de la Llei 11/2007, de la Corporació Catalana de Mitjans Audiovisuals (202-00030/12), aprovada pel Ple del Parlament en la sessió tinguda el dia 23 d’octubre de 2019 i publicada en el Butlletí Oficial del Parlament de Catalunya número 451, del 28 d’octubre de 2019, i en el Diari Oficial de la Generalitat de Catalunya número 8004, del 18 de novembre de 2019, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 4 de febrer de 2020
La secretària tercera	El president
Laura Vílchez Sánchez	Roger Torrent i Ramió





Acòrd dera Mesa deth Parlament peth quau s’apròve era version en occitan (aranés) dera Lei 7/2019, deth 14 de noveme, de modificacion dera Lei 2/2000, deth Conselh der Audiovisuau de Catalonha, e dera Lei 11/2007, dera Corporacion Catalana de Mieis Audiovisuaus 
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 4 de hereuèr de 2020, a aprovat era version en occitan, en varietat aranesa, dera LEI 7/2019, deth 14 de noveme, de modificacion dera Lei 2/2000, deth Conselh der Audiovisuau de Catalonha, e dera Lei 11/2007, dera Corporacion Catalana de Mieis Audiovisuaus, aprovada peth Plen deth Parlament ena session aguda eth dia 23 d’octòbre de 2019 e publicada en Butlletí Oficial del Parlament de Catalunya numèro 451, deth 28 d’octòbre de 2019, e en Diari Oficial de la Generalitat de Catalunya numèro 8004, deth 18 de novembre de 2019, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 4 de hereuèr de 2020
Era secretària tresau	Eth president
Laura Vílchez Sánchez	Roger Torrent i Ramió



LEI 7/2019, deth 14 de noveme, DE MODIFICACION DERA LEI 2/2000, DETH CONSELH DER AUDIOVISUAU DE CATALONHA, E DERA LEI 11/2007, DERA CORPORACION CATALANA DE MIEIS AUDIOVISUAUS 
Preambul
Era creacion dera Corporacion Catalana de Mieis Audiovisuaus representèc ua hita istorica enes institucions d’autogovèrn, e un important impuls ara promocion dera lengua e era cultura catalanes, atau coma entara indústria audiovisuau. Tanben ne siguec era creacion deth Conselh der Audiovisuau de Catalonha, d’acòrd damb çò qu’establís er article 82 der Estatut d’autonomia.
Er audiovisuau a experimentat importantes transformacions ath long deth temps. Ei per aguest motiu qu’es leis que regulen aguest sector s’an renauit damb eth pas des ans entà revisar es modèls e definir era foncion e es obligacions deth servici public.
Ara torne a èster un d’aguesti moments. Era revolucion qu’a provocat era digitalizacion en camp dera comunicacion obligue a establir un nau modèl der audiovisuau catalan. E damb era volontat de preservar eth potent legat arrecebut, se hè ua reforma importanta des normes organizatives der audiovisuau, damb er objectiu de liderar cambiaments prigonds en aguest camp.
Er apartat IV.3 dera Resolucion 306/XI, era Mocion 13/XI e era Resolucion 90/XII obliguen ath Parlament a modificar es leis deth Conselh der Audiovisuau de Catalonha e dera Corporacion Catalana de Mieis Audiovisuaus entà tornar as critèris de governança qu’inspirauen es leis anteriores, ei a díder, ara cultura parlamentària des dus tèrci, d’amples consensi. E l’obliguen a hè’c damb urgéncia. Aguesta urgéncia arrespon ath besonh que se prenen mesures rapides sus era governança deth Conselh der Audiovisuau de Catalonha e dera Corporacion Catalana de Mieis Audiovisuaus. Totun, en aguesti moments, non ei possible acordar per consensus encara un nau modèl entara Corporacion Catalana de Mieis Audiovisuaus. Per aguest motiu, eth Parlament a de contunhar de trabalhar entà modificar er amàs dera lei damb ua vision de long tèrme. D’aguesta manèra, en tot presentar ara sonque modificacions des articles que hèn referéncia ara governança, se preten dar responsa a dues demanes que semblauen antagoniques. Per ua part, era urgéncia per çò qu’ei des aspèctes relatius as organs de govèrn e, dera auta, eth besonh de disposar deth temps sufisent entà hèr un bon diagnostic des reformes requerides damb vista ath futur.
Capítol I. Modificacion dera Lei 2/2000, deth 4 de mai, deth Conselh der Audiovisuau de Catalonha
Article 1. Modificacion der article 1 dera Lei 2/2000 
Se modifique er apartat 1 der article 1 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«1. Eth Conselh der Audiovisuau de Catalonha ei era autoritat reguladora independenta en encastre dera comunicacion audiovisuau publica e privada. Eth Conselh a personalitat juridica publica pròpria e actue damb plea independéncia deth Govèrn dera Generalitat e des administracions publiques en exercici des sues foncions. Eth Conselh a autonomia organica e foncionau e se regís per çò que dispòse aguesta lei, pes disposicions que la desvolòpen e peth sòn estatut organic e de foncionament.» 
Article 2. Modificacion des articles 4 e 5 dera Lei 2/2000
1. Se modifique er article 4 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«Article 4. Composicion
»1. Eth Conselh der Audiovisuau de Catalonha ei integrat per cinc membres, d’entre es quaus s’elegís un president o presidenta e un vicepresident o vicepresidenta.
»2. Es membres deth Conselh son elegidi peth Parlament per ua majoria de dus tèrci, a prepausa, aumens, de tres grops parlamentaris, d’entre persones de prestigi arreconeishut e contrastat e damb experiéncia professionau en sector audiovisuau, e qu’aufrisquen garanties plees d’independéncia.
»3. Eth president o presidenta deth Conselh ei elegit peth Parlament, per ua majoria de dus tèrci, d’entre es membres qu’intègren eth Conselh.
»4. Eth vicepresident o vicepresidenta deth Conselh ei elegit peth madeish Conselh d’entre es membres que l’intègren.
»5. S’a de garantir era representacion paritària de hemnes e òmes entre es membres deth Conselh, de manèra qu’eth nombre de membres de cap des dus sèxes non supère eth 60% der amàs de membres ne sigue inferior ath 40%. Es prepauses de candidats que hèsquen es grops parlamentaris an de tier en compde que, d’acòrd damb aguest principi, era composicion deth Conselh a de complir tostemp aguest requisit.
»6. S’a de complir era paritat de genre entre es persones qu’aucupen es cargues dera presidéncia e era vicepresidéncia.
»7. Es membres deth Conselh an de soscríuer eth còdi etic e de conducta deth Conselh der Audiovisuau de Catalonha.» 
2. Se modifique era referéncia contenguda en apartat 2 der article 5 dera Lei 2/2000, deth 4 de mai, deth Conselh der Audiovisuau de Catalonha, enes tèrmes següents: a on i ditz «d’acòrd damb eth procediment qu’establís er article 4.4» i a de díder «d’acòrd damb eth procediment qu’establís er article 4.3».
Article 3. Modificacion der article 6 dera Lei 2/2000
1. Se modifique er apartat 2 der article 6 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«2. Es membres deth Conselh son subjèctes ath regim d’incompatibilitats e de retribucions, tant per çò qu’ei deth salari coma des complements, des nauti cargues dera Administracion dera Generalitat. Era condicion de membre deth Conselh ei incompatibla damb era condicion de membre deth Parlament o deth Govèrn, damb er exercici de quinsevolh cargue d’eleccion o designacion politiques, damb eth desvolopament d’activitats enes administracions publiques e damb er exercici de foncions de direccion o executives en partits politics, organizacions sindicaus o empresariaus.» 
2. Se modifique er apartat 4 der article 6 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«4. Es membres deth Conselh an de presentar ua declaracion conforme non exercissen activitats professionaus, mercantiles o industriaus que poguen èster causa d’incompatibilitat o de conflicte d’interèssi d’acòrd damb çò que dispòsen, respectivament, es apartats 2 e 3. Tanben an de presentar ua declaracion de bens patrimoniaus, damb eth detalh de toti es bens, es drets e es obligacions de qué son titulars, ara quau an de júnher ua còpia dera darrèra declaracion tributària der impòst sus era renda des persones fisiques qu’an presentat ara Administracion tributària.»
3. S’ahig un apartat, eth 5, ar article 6 dera Lei 2/2000, deth 4 de mai, deth Conselh der Audiovisuau de Catalonha, damb eth tèxte següent: 
«5. Eth tèrme de presentacion des declaracions a qué hè referéncia er apartat 4, e dera documentacion que s’i adjunhe, ei de tres mesi a compdar dera data de prenuda de possession, e de tres mesi a compdar dera data de cessament. Tant es declaracions coma era documentacion que s’i adjunhe s’an d’inscríuer e an de constar en registre pròpri deth Conselh der Audiovisuau de Catalonha.» 
Article 4. Modificacion der article 8 dera Lei 2/2000
1. Se modifique er apartat 2 der article 8 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«2. Eth president o presidenta a era representacion legau deth Conselh e es facultats de convocar e presidir es reünions deth Plen deth Conselh. Sens perjudici des facultats deth president o presidenta, eth Plen deth Conselh a d’èster convocat s’atau ac solliciten, aumens, era mitat des sòns membres.»
2. Se modifique er apartat 3 der article 8 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«3. Entà qu’eth Plen deth Conselh se constituïsque validament cau era preséncia, aumens, dera mitat des sòns membres. Toti es acòrds deth Conselh s’an d’adoptar en Plen, e se requerís eth vòt favorable dera majoria absoluta des sòns membres entà adoptar es acòrds següents: 
»a) Es que son entà aprovar e modificar eth reglament organic e de foncionament deth Conselh.
»b) Es que son entà aprovar er projècte de pressupòst.
»c) Es relatius ar autrejament, era extincion e era modificacion de licéncies e d’auti títols abilitanti entà operar, includidi, s’escatz, es relatius as sues transmissions, arrendaments e d’autes modalitats de cession.
»d) Era imposicion de sancions fòrça grèus.
»e) Era aprobacion der informe annau deth Conselh.»
3. S’ahig un apartat, eth 3 bis, ar article 8 dera Lei 2/2000, deth 4 de mai, deth Conselh der Audiovisuau de Catalonha, damb eth tèxte següent: 
«3 bis. Ar efècte de çò qu’establissen es apartats 2 e 3, era mitat des membres deth Conselh se determine peth prumèr nombre entièr que resulte de dividir pera mitat eth nombre de membres deth Conselh, d’acòrd damb er article 4.1.»
4. S’ahig un apartat, eth 5, ar article 8 dera Lei 2/2000, deth 4 de mai, deth Conselh der Audiovisuau de Catalonha, damb eth tèxte següent: 
«5. Eth Conselh se restaque damb eth Parlament per miei dera comission parlamentària que correspone per arrason dera matèria.» 
Article 5. Modificacion der article 15 dera Lei 2/2000
Se modifique er apartat 2 der article 15 dera Lei 2/2000, deth 4 de mai, deth Conselh der Audiovisuau de Catalonha, que rèste redigit dera manèra següenta: 
«2. Eth Conselh a d’elaborar e aprovar damb caractèr annau eth sòn projècte de pressupòst, qu’a d’èster remanat ath Govèrn, per miei dera Mesa deth Parlament, entà que sigue integrat enes pressupòsti dera Generalitat, damb era deguda singularizacion, en ua seccion especifica independenta.» 
Capítol II. Modificacion dera Lei 11/2007, der 11 d’octobre, dera Corporacion Catalana de Mieis Audiovisuaus
Article 6. Modificacion der article 7 dera Lei 11/2007
Se modifique er article 7 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigit dera manèra següenta: 
«Article 7. Composicion deth Conselh de Govèrn e eleccion des membres que l’intègren e deth president o presidenta
»1. Eth Conselh de Govèrn ei integrat per sèt membres, qu’an d’èster persones damb merits professionaus relevants.
»2. Es membres deth Conselh de Govèrn son elegidi peth Parlament, per ua majoria de dus tèrci, a prepausa, aumens, de tres grops parlamentaris. Abans dera presentacion des prepauses, es grops parlamentaris an d’auer escotat es entitats e es grops mès relevants deth sector audiovisuau de Catalonha.
»3. Eth Parlament a d’enviar ath Conselh der Audiovisuau de Catalonha era lista de candidats tà hèr part deth Conselh de Govèrn dera Corporacion Catalana de Mieis Audiovisuaus entà ne verifique era idoneïtat. Eth nombre de candidats dera lista pòt èster superior ath des vacantes existentes.
»4. Eth Conselh Audiovisuau de Catalonha a de verificar era idoneïtat des candidats en tot atier d’ua manèra especiau a: 
»a) Era experiéncia des candidats derivada d’auer exercit foncions d’administracion, de nauta direccion, de contròtle o d’assessorament, o foncions de responsabilitat similara en entitats publiques o privades, preferentament en sector audiovisuau.
»b) Eth projècte de gestion qu’an de presentar es candidats, qu’a d’includir necessàriament es directritzes basiques dera organizacion e dera actuacion en qué, segontes eth sòn critèri, s’a d’inspirar era Corporacion Catalana de Mieis Audiovisuaus. Aguest projècte a d’èster adequat ath mandat marc deth sistèma public audiovisuau.
»5. Eth Conselh der Audiovisuau de Catalonha a de hèr un informe sus era capacitat e idoneïtat de cada un des candidats tà aucupar eth cargue en tot avalorar de manèra concrèta es requisits a qué hè referéncia er apartat 4. Aguesti informes an d’èster remanadi ath Parlament abans dera comparucion e er examen public des candidats deuant dera comission parlamentària que correspone. Un còp complides aguestes formalitats, eth Parlament elegís es membres deth Conselh de Govèrn d’acòrd damb çò qu’establís er apartat 2.
»6. Eth president o presidenta deth Conselh de Govèrn ei elegit peth Parlament, per ua majoria de dus tèrci, a prepausa, aumens, de tres grops parlamentaris, d’entre es membres qu’intègren eth Conselh de Govèrn.
»7. Enes supòsits a qué hè referéncia er article 9.5, eth membre substitut ei elegit peth Parlament d’acòrd damb eth procediment qu’establís eth present article.
»8. Eth vicepresident o vicepresidenta deth Conselh de Govèrn, qu’ei elegit peth madeish Conselh de Govèrn d’entre es sòns membres, exercís es foncions que determine er article 13 bis.
»9. S’a de garantir era representacion paritària de hemnes e òmes entre es membres deth Conselh de Govèrn, de manèra qu’eth nombre de membres de cap des dus sèxes non supère eth 60% der amàs de membres ne sigue inferior ath 40%. Es prepauses de candidats que hèsquen es grops parlamentaris an de tier en compde que, d’acòrd damb aguest principi, era composicion deth Conselh de Govèrn a de complir tostemp aguest requisit.
»10. S’a de complir era paritat de genre entre es persones qu’aucupen es cargues dera presidéncia e era vicepresidència.»
Article 7. Modificacion der article 8 dera Lei 11/2007
Se modifique er apartat 2 der article 8 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigit dera manèra següenta: 
«2. Es membres deth Conselh de Govèrn an era condicion de nauti cargues dera Generalitat e son subjèctes ath sòn regim retributiu, tant per çò qu’ei deth salari coma es complements.»
Article 8. Modificacion der article 10 dera Lei 11/2007
Se modifique er apartat 2 der article 10 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigit dera manèra següenta: 
«2. Eth president o presidenta deth Conselh de Govèrn pòt èster separat deth cargue peth Plen deth Parlament, per ua majoria de dus tèrci e a iniciativa deth Conselh de Govèrn acordada per dus tèrci des sòns membres, damb era consideracion prealabla dera comission de contraròtle parlamentari dera Corporacion Catalana de Mieis Audiovisuaus.»
Article 9. Modificacion der article 11 dera Lei 11/2007
1. Se modifique era letra f der article 11 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigida dera manèra següenta: 
«f) Aprovar era prepausa de contracte programa en tot observar es convènis collectius des empreses dera Corporacion Catalana de Mieis Audiovisuaus, garantir era participacion des representants des trabalhadors en informe prealable preceptiu e velhar entà qu’eth contracte programa s’adapte ath mandat marc aprovat peth Parlament.»
2. Se modifique era letra k der article 11 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigida dera manèra següenta: 
«k) Aprovar, a prepausa deth president o presidenta, eth regim retributiu deth personau dera Corporacion Catalana de Mieis Audiovisuaus e des sues empreses filiaus, e observar es obligacions de transparéncia des retribucions deth personau directiu e deth personau excludit des convènis des empreses dera Corporacion, e tanben deth personau d’empreses extèrnes que balhen servicis ara Corporacion.» 
3. S’ahig ua letra, era y, ar article 11 dera Lei 11/2007, der 11 d’octobre, dera Corporacion Catalana de Mieis Audiovisuaus, damb eth tèxte següent: 
«y) Elaborar, executar e avalorar dus plans estructuraus: un plan de participacion, que fomente era collaboracion des trabalhadors ena elaboracion dera estratègia empresariau e ena organizacion des procèssi productius; e un plan de foncions, que definisque es estructures intèrnes avientes.»
4. S’ahig ua letra, era z, ar article 11 dera Lei 11/2007, der 11 d’octobre, dera Corporacion Catalana de Mieis Audiovisuaus, damb eth tèxte següent: 
«z) Regular e establir es normes pertinentes entà convocar, tramitar e resòlver es procediments publics de seleccion de candidats tà corbir eth cargue de director o directora des mieis que gestionen eth servici public de comunicacion audiovisuau e, s’escatz, der aute personau directiu dera Corporacion Catalana de Mieis Audiovisuaus e des sues empreses filiaus.» 
Article 10. Modificacion der article 13 dera Lei 11/2007
S’ahig ua letra, era v, ar article 13 dera Lei 11/2007, der 11 d’octobre, dera Corporacion Catalana de Mieis Audiovisuaus, damb eth tèxte següent: 
«v) Velhar entà garantir qu’es empreses provedidores dera Corporacion Catalana de Mieis Audiovisuaus complissen era legislacion en vigor per çò qu’ei des drets laboraus, e tanben entà garantir qu’es impòrts economics des contractes d’aguestes empreses, especiaument es contractades entà assumir produccions extèrnes o es associades, complissen es obligacions de transparéncia.» 
Article 11. Modificacion der article 16 dera Lei 11/2007 
1. Se modifique er apartat 2 der article 16 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigit dera manèra següenta: 
«2. Eth Conselh Assessor de Contenguts e de Programacion ei integrat per setze membres, elegidi peth Parlament d’entre persones de prestigi arreconeishut, es quaus an de representar era pluralitat dera societat catalana. I a d’auer representadi, aumens, es sectors professionaus, es sectors educatius e es associacions civiques, culturaus e d’usatgèrs e es trabalhadors dera Corporacion Catalana de Mieis Audiovisuaus. Es membres deth Conselh Assessor de Contenguts e de Programacion an d’èster elegidi peth Plen deth Parlament per ua majoria de dus tèrci.»
2. Se modifique era letra b der apartat 3 der article 16 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigida dera manèra següenta: 
»b) Convocar ath Conselh Assessor, a instància pròpria o deth Conselh de Govèrn, o a peticion dera mitat des membres deth Conselh Assessor, presidir e ordenar es sessions deth Plen e velhar entà que s’executen es decisions que pren.»
Article 12. Modificacion der article 17 dera Lei 11/2007 
Se modifique er apartat 2 der article 17 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigit dera manèra següenta: 
«2. Entà exercir es foncions consultatives que li corresponen, eth Conselh Assessor de Contenguts e de Programacion a d’elaborar un reglament de foncionament intèrn, qu’a de regular eth procediment entara eleccion deth president o presidenta, eth regim de sessions e eth procediment entara adopcion d’acòrds.»
Article 13. Addicion der article 18 bis ara Lei 11/2007
S’ahig un article, eth 18 bis, ara Lei 11/2007, der 11 d’octobre, dera Corporacion Catalana de Mieis Audiovisuaus, damb eth tèxte següent: 
«Article 18 bis. Eleccion des directors des mieis que gestionen eth servici
»1. Es directors des mieis que gestionen eth servici public de comunicacion audiovisuau a qué hè referéncia er article 18.1 son elegidi d’acòrd damb eth procediment següent: 
»a) Eth Conselh de Govèrn dera Corporacion Catalana de Mieis Audiovisuaus a de regular e convocar un procediment public de seleccion de candidats entà corbir eth cargue de director o directora des mieis.
»b) Era convocacion a d’especificar es merits a avalorar, entre es quaus s’a de considerar d’ua manèra especiau era experiéncia en exercici de foncions d’administracion, de nauta direccion, de contròtle o d’assessorament, o foncions de responsabilitat similara, en entitats publiques o privades, preferentament deth sector audiovisuau o des mieis de comunicacion.
»c) Eth procès de seleccion a d’includir obligatòriament ua prepausa d’objectius, qu’an de presentar es candidats, sus era organizacion e era actuacion dera Corporacion Catalana de Mieis Audiovisuaus, en tot tier en compde eth contracte programa.
»2. Correspon ath Conselh de Govèrn resòlver eth procediment de seleccion. Entà resolver-lo, eth Conselh de Govèrn pòt compdar damb era participacion d’expèrts independenti de prestigi arreconeishut en sector audiovisuau, designadi d’acòrd damb es critèris establidi pes normes que regulen eth procediment public de seleccion.
»3. Eth nomentament e era separacion des directors des mieis que gestionen eth servici public de comunicacion audiovisuau se hè d’acòrd damb çò qu’establís er article 11.d.» 
Article 14. Modificacion der article 20 dera Lei 11/2007
S’ahig un apartat, eth 7, ar article 20 dera Lei 11/2007, der 11 d’octobre, dera Corporacion Catalana de Mieis Audiovisuaus, damb eth tèxte següent: 
«7. As persones damb contracte de nauta direccion les ei aplicable eth madeish regim retributiu qu’eth des membres deth Conselh de Govèrn.» 
Article 15. Modificacion der article 34 dera Lei 11/2007
Se modifique er apartat 2 der article 34 dera Lei 11/2007, der 11 d’octobre, dera Corporacion Catalana de Mieis Audiovisuaus, que rèste redigit dera manèra següenta: 
«2. Es cargues directius dera Corporacion Catalana de Mieis Audiovisuaus e des sues empreses filiaus se someten ath contròtle dera comission parlamentària corresponenta, per miei des procediments establidi pes articles 192 e següenti deth Reglament deth Parlament de Catalonha, sense perjudici deth contròtle dirècte sus eth president o presidenta dera Corporacion coma maxim responsable dera entitat.» 
Disposicion addicionau. Igualtat e paritat de genre
Es organs a qué hè referéncia aguesta lei non se pòden constituïr enquia que non se complisque çò que determine era Lei 17/2015, deth 21 de junhsèga, d’igualtat efectiva de hemnes e òmes, e çò qu’establís era presenta lei en matèria d’igualtat e paritat de genre.
Disposicion transitòria. Renauiments pendenti
Eth sistèma d’eleccion parlamentària des membres deth Conselh der Audiovisuau de Catalonha, deth Conselh de Govèrn dera Corporacion Catalana de Mieis Audiovisuaus, des presidents d’andús organismes e des membres deth Conselh Assessor de Contenguts e de Programacion dera Corporacion Catalana de Mieis Audiovisuaus establit per aguesta lei ei aplicable as renauiments de cargues pendenti de hèr en moment qu’entre en vigor.
Disposicion finau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

